Službene novine Federacije BiH“ br. 06/11 od 9. 2. 2011. godine 

Na osnovu člana 35. stav 4. Zakona o zdravstvenom osiguranju ("Službene novine Federacije BiH", 

broj 30/97, 7/02 i 70/08), federalni ministar zdravstva donosi  

NAREDBU 

O STANDARDIMA I NORMATIVIMA ZDRAVSTVENE ZAŠTITE IZ OBAVEZNOG 

ZDRAVSTVENOG OSIGURANJA U DJELATNOSTI PORODIČNE MEDICINE, RADIOLOŠKE 

DIJAGNOSTIČKE DJELATNOSTI PRIMARNOG NIVOA I PREVENTIVNE ZDRAVSTVENE 

ZAŠTITE MLADIH U ŠKOLAMA I FAKULTETIMA 

1.    Ovom naredbom propisuju se standardi i normativi zdravstvene zaštite iz obaveznog 

zdravstvenog osiguranja u pogledu djelatnosti porodične medicine, radiološke dijagnostičke 

djelatnosti primarnog nivoa i preventivne zdravstvene zaštite mladih u školama i fakultetima, u cilju 

usklađivanja sa odredbama Zakona o zdravstvenoj zaštiti ("Službene novine Federacije BiH", broj 

46/10).  

2. PORODIČNA MEDICINA 

Djelatnost porodične medicine obezbjeđuje jedan radni tim na 2.000 osiguranih lica i to za 

stanovništvo starije od 7 godina.  

Za stanovništvo koje je obuhvaćeno porodičnom medicinom prestaju djelovati službe opšte 

medicine i zdravstvene zaštite školske djece i omladine.  

Za djecu uzrasta do 7 godina opštu zdravstvenu zaštitu će obezbjeđivati pedijatri, ali u područjima 

gdje pedijatri nisu dostupni, ova djeca mogu dobiti opštu zdravstvenu zaštitu u porodičnoj medicini i 

biti registrovana kod timova porodične medicine.  

Osnovni sastav tima porodične medicine je:  

• 1 doktor medicine specijalista porodične medicine ili doktor medicine sa posebnom 

edukacijom iz porodične medicine,  

• 1 medicinska sestra-tehničar sa dodatnom edukacijom iz porodične medicine.  

U sastav tima porodične medicine može biti uključena još 1 medicinska sestra-tehničar, koja 

svojim djelovanjem pokriva djelatnost zdravstvene njege u zajednici, i tada je sastav tima 

porodične medicine slijedeći:  

• 1 doktor medicine specijalista porodične medicine ili doktor medicine sa posebnom 

edukacijom iz porodične medicine,  

• 2 medicinske sestre-tehničara sa dodatnom edukacijom iz porodične medicine i zdravstvene 

njege u zajednici ili kroz službe sestara u zajednici.  

Godišnja vrijednost naknade po korisniku (kapitacija) iznosi:  

	Dobne grupe
	Porodična medicina bez zdravstvene njege u zajednici
	Porodična medicina sa zdravstvenom njegom u zajednici

	0-6 godina
	              56,00
	80,00  

	7-19 godina
	              28,00
	40,00  

	20-64 godina
	              42,00
	60,00  

	preko 65 godina
	              70,00
	100,00 


 3. RADIOLOŠKA DIJAGNOSTIČKA DJELATNOST PRIMARNOG NIVOA 

Radiološku dijagnostičku djelatnost primarnog nivoa obezbjeđuje jedan radni tim na 20.000 

korisnika.  

Ova djelatnost obuhvata samo osnovne radiografske usluge kako slijedi:  

• Radiografija pluća u dvije ekspozicije,  

• Pregledni snimak abdomena sa zdjelicom, nativno,  

• Radiografija i snimak stranog tijela,  

• Standardna radiografija u jednoj ekspoziciji,  

• Standardna radiografija u dvije ekspozicije,  

• Kraniogram.  

U okviru ove djelatnosti se vrše samo radiografska snimanja. Očitavanje nalaza vrši ordinarijus koji 

je i tražio snimak, a u slučaju potrebe snimak se može poslati na čitanje radiologu u nadležnu 

bolnicu.  

Sastav tima:  

• 1 VŠ radiološki tehničar/VSS prvi ciklus radiološki inžinjer,  

• 1 zdravstveni tehničar SSS.  

Godišnja vrijednost naknade za program rada tima iznosi 68.300 bodova.  

4. PREVENTIVNA ZDRAVSTVENA ZAŠTITA MLADIH U ŠKOLAMA I FAKULTETIMA 

Specifična preventivna zdravstvena zaštita mladih u školama i fakultetima se organizuje u okviru 

Zavoda za javno zdravstvo kantona, a obezbjeđuje je jedan radni tim na 15.000 djece i omladine u

osnovnim i srednjim školama i fakultetima.  

Sastav tima:  

• 1 doktor medicine spec. iz oblasti javnog zdravstva ili spec. školske medicine,  

• 3 VŠ medicinska sestra / VSS prvi ciklus medicinska sestra - tehničar.  

Godišnja vrijednost naknade za program rada tima iznosi 157.500 bodova.  

Posebni ciljevi školske higijene:  

• rano uočavanje i prepoznavanje poremećaja i bolesti,  

• sprečavanje nastanka društveno neprihvatljivog ponašanja i ovisnosti,  

• usvajanje stavova i navika zdravijeg načina življenja,  

• razvijanje odgovornosti za lično zdravlje i zdravlje drugih,  

• zaštita duševnog zdravlja naročito vezano uz probleme učenja i prilagođavanja na školu.  

Sistematske preglede provode nadležni izabrani doktori porodične ili opšte medicine. Timovi 

školske higijene su dužni pratiti provođenje sistematskih i kontrolnih pregleda školske djece.  

Sadržaj rada školske higijene:  

• praćenje i evalucija provođenja sistematskih i kontrolnih pregleda školske djece,  

• praćenje i evalucija provođenja sistematskih i kontrolnih pregleda nastavnog i drugog 

osoblja u školama,  

• provođenje vakcinacije školske djece prema Programu obaveznih imunizacija,  • antropometrijska mjerenja školske djece i sa ciljem praćenja rasta i razvoja te ranog 

prepoznavanja poremećaja i bolesti,  

• posebni programi za rano otkrivanje bolesti i poremećaja zdravlja,  

• praćenje sanitarno-higijenskog stanja u školama i objektima za smještaj učenika,  

• ispitivanje prehrambenih navika školske djece,  

• zdravstveno-odgojne mjere u školama (metode su predavanja, rasprava, radionica, intervju, 

rad u malim grupama, parlaonica, tribina, vršnjačka edukacija, distribucija štampanih 

zdravstveno-promotivnih materijala, učešće u medijskim programima),  

• obuka nastavnog i drugog osoblja u školama u vezi sa zdravljem učenika i faktorima rizika,  

• predavanja i tribine za roditelje i staratelje.  

5.    Danom stupanja na snagu ove naredbe prestaje primjena Odluke o standardima i normativima 

zdravstvene zaštite iz obaveznog zdravstvenog osiguranja ("Službene novine Federacije BiH", br. 

5/03, 18/04, 57/07 i 53/08) u dijelu djelatnosti porodične medicine.  

6.    Ova Naredba stupa na snagu narednog dana od dana objavljivanja u "Službenim novinama 

Federacije BiH".  
